2015թ. Հաշվետվություն (Վիճակագրական տվյալներ)

Սոցիալական աջակցության ոլորտում աշխատանքը հիմնականում նպատակաուղղվում է հանրապետության բնակչության սոցիալական պաշտպանության համակարգի կատարելագործմանը։ 
«Ստեփանակերտի տուն-ինտերնատ» պետական ոչ առևտրային կազմակերպությունում խնամվող 75 միայնակ տարեցներ և հաշմանդամներ գտնվում են պետության լրիվ խնամքի ներքո։ 
        Լեռնային Ղարաբաղի Հանրապետության աշխատանքի և սոցիալական հարցերի նախարարության տնային պայմաններում միայնակ տարեցների և հաշմանդամների սոցիալական սպասարկման կենտրոն ապահովում   է  ԼՂՀ-ում բնակվող շուրջ 200 միայնակ տարեցների և հաշմանդամների սոցիալական սպասարկման պատշաճ մակարդակը:
2015թ ԼՂՀ պաշտպանության բանակում զինծառայության ժամանակ հաշմանդամ դարձած 21 քաղաքացու  նախարարության կողմից հատկացվել են 6 միլիոն 662 հազար դրամ միանվագ օգնություն, ԼՂՀ զինծառայության ժամանակ զոհված /մահացած/ զինծառայողների 15 ընտանիքների հատկացվել է 21 մլն. 487 հազար դրամ միանվագ օգնություն, իսկ 41 զոհվածի գերեզմանի բարեկարգման նպատակով նրանց ընտանիքներին հատկացվել է 55 մլն. դրամ փոխհատուցում, հուղարկավորության համար 15 ընտանիքի տրվել է 10 մլն 500 հազար  դրամ։ 

23 հաշմանդամի համար անվճար պատրաստվել է ոտքի և տարբեր տեսակի պրոթեզներ,  վերանորոգվել է 69 պրոթեզ, 28 կանանց հատկացվել է կրծքագեղձի պրոթեզ,  8  քաղաքացու հատկացվել է քայլակ, 72 հաշմանդամի՝ հենակներ և 47  քաղաքացու՝ ձեռնափայտեր ։
Լեռնային Ղարաբաղի Հանրապետության աշխատանքի և սոցիալական հարցերի նախարարության և «Հանգանակ» հասարակական կազմակերպության միջև 2014 թվականին կնքված  համագործակցության  համաձայնագրի համաձայն՝ կենտրոնում հաշվառված տնային պայմաններում սոցիալական սպասարկման կարիք ունեցող  միայնակ հաշմանդամների խնամքի, բժշկական օգնության կազմակերպման  աշխատանքներ է իրականացնում նաև «Հանգանակ» հասարակական կազմակերպությունը։   
2015 թվականին «Խուլերի միավորում» հասարակական կազմակերպության խուլ ու համր թվով 21 հաշմանդամների տրամադրվել են շարժական հեռախոսներ՝ հաղորդագրությունների միջոցով հաղորդակցվելու համար և 22 հանգստյան տան ուղեգրեր։ 

Շարժական հեռախոսներ են  տրամադրվել նաև «Լուսաբաց» հասարակական կազմակերպության Արցախյան պատերազմի  տեսողությունից զուրկ 12 հաշմանդամների։

«Կույրերի Միավորում» հասարակական կազմակերպությանը հատկացվել է հեռուստացույց։
Նախարարության միջնորդությամբ ք. Երևանում կատարվել է 2 հաշմանդամի  ձեռքի պրոթեզավորում, 1 հաշմանդամի ոտքի պրոթեզավորում, 1 հաշմանդամի ոտքի համար պատրաստվել է օրթեզ, 1 հաշմանդամի  հատկացվել է ձայնաստեղծ սարք, 1 քաղաքացու ուղարկվել է «Վարդենիսի նյարդահոգեբանական  տուն ինտերնատ»  կենտրոն։

Նախարարության միջնորդությամբ ք. Երևանում  կատարվել է նաև 10 հաշմանդամի աչքի պրոթեզավորում, որի ծախսը կազմել է  650  հազար  դրամ, ինչը լրիվությամբ կատարվել է պետական  բյուջեի միջոցների հաշվին։ 

Հաշմանդամներին  նախարարության կողմից անվճար հատկացվել են  59 թիկնասայլակ։ Լսողական խանգարումներ ունեցող 153 քաղաքացիների հատկացվել է 1-ական լսողական սարքեր։ 
ԼՂՀ-ի 2 և ավելի զոհ ունեցող  92  ընտանիքների հատկացվել է 34 մլն 830 հազար դրամ դրամական օժանդակություն։
Դրամական և նյութական հարցերով  բաժին  մուտք գործած   դիմումներից 1749 քաղաքացու հատկացվել է ֆինանսական, 1148 քաղաքացու՝ նյութական օգնություն։ Ընդամենը ծախսվել է  78 մլն դրամ։

Լեռնային Ղարաբաղի Հանրապետության պետական բյուջեի միջոցների հաշվին ողնաշարի և ողնուղեղի վնասվածքների հետևանքով  առաջացած հիվանդություններով  տառապող 1-ին խմբի 5 հաշմանդամներ  ուղարկվել են Ռուսաստանի դաշնության  Ղրիմի Հանրապետության Սակի քաղաքի «Ն.Ն. Բուրդենկոյի անվան մասնագիտացված ողնաշարային  առողջարան»  ՓԲԸ  բուժվելու համար։
ԼՂՀ  կառավարության համապատասխան որոշման համաձայն  պետական բյուջեի միջոցների հաշվին  ԼՂՀ-ում բնակվող 463 տարբեր սոցիալական  խմբերին պատկանող  քաղաքացիներ  ուղեգրվել են  Հայաստանի Հանրապետությունում գործող տարբեր առողջարաններ՝ առողջարանային բուժում ստանալու և հանգստանալու նպատակով, որոնցից 346-ը հաշմանդամներ են։
2015 թվականներին շուրջ 15 մանկական ուղեղային կաթվածով տառապող հաշմանդամ երեխաներ իրենց ծնողների հետ  միասին  առողջարանային բուժում են ստացել «Արարատ մոր և մանկան առողջարան» փակ բաժնետիրական ընկերության առողջարանում։
Առողջարանային բուժման նպատակով 2015թ.ծախսվել է 73 մլն 428 հազար դրամ։

ԼՂՀ-ում բնակվող Հայրենական 
Մեծ պատերազմի հաշմանդամներին, մասնակիցներին, ԽՍՀՄ մեդալակիրներին  և նույն պատերազմում զոհվածների այրիներին, ԼՂՀ պատերազմում զոհված զինծառայողների  ընտանիքներին, ԼՂՀ պատերազմի հաշմանդամներին  ԼՂՀ հիշարժան օրերի կապակցությամբ  հատկացվել  է շուրջ 220 մլն  730 հազար դրամի չափով միանվագ դրամական  օգնություն։
Ի նշանավորումն Հայրենական Մեծ պատերազմի հաղթանակի 70-ամյակի և Շուշիի ազատագրման 23-ամյակի, մայիսի 9-ի կապակցությամբ ՀՄՊ մասնակիցներին, հաշմանդամներին և ՀՄՊ-ում զոհվածների ընտանիքներին` թվով 107 հոգու տրամադրվել է 100-հազարական դրամ, ՀՄՊ մասնակիցներին ու  հաշմանդամներին հավասարեցված անձանց` թվով 130 հոգու, տրամադրվել է 50– հազարական դրամ։
Մշակվել և ԼՂՀ կառավարության քննարկմանն է ներկայացվել  ԼՂՀ կառավարության  «Լեռնային Ղարաբաղի Հանրապետության կառավարության 2009 թվականի մարտի 6-ի N 133-Ն որոշման մեջ լրացում կատարելու մասին» որոշման նախագիծը։ 
